
■ Suenter 13 onns ha demissiunà il
president Andreas von Sprecher. Ses
successur è Johannes Flury. La dieta
champestra da quest onn a Poschiavo
s’occupa cun la trilinguitad dal Gri-
schun. La Pro Raetia è vegnida fundada
l’onn 1949 da las uniuns grischunas en
la Bassa. La finamira è stada da rimnar e
d’activar las forzas grischunas ordaifer il
chantun e ponderar co ch’ins pudess su-
stegnair ils interess da noss chantun.
Quai è stà il temp gist suenter la Segunda
guerramundiala, ina situaziun economi-
camain inscherta. Ins pledava dal «Son-
derfall Graubünden» e da subvenziuns.
La Pro Raetia è s’engaschada sin divers

secturs ed ha sustegnì plirs projects, saja
quai sin il sectur economic, cultural e so-
cial u en favur da l’ambient sco per exem-
pel per la protecziun dal Lai da Segl. Ditg
è vegnida considerada la Pro Raetia cun
sias uniuns er sco ina sort «ambassadurs»
grischuns en la Bassa. La suprastanza
funcziunava tenor il princip da «Vorort»
e sa cumponeva mintgamai da Gri-
schuns e Grischunas da Turitg, da Basi-
lea, da Berna e.a.

Midadas
Dentant ha quai dà grondas midadas.
Il «Sonderfall» è emblidà. L’onn 1998
n’èsi betg pli stà pussaivel a la Pro Rae-
tia da metter ensemen ina suprastanza
en la Bassa. La bainstanza materiala da

noss temp ha stgatschà in pau il spiert
da s’engaschar voluntariamain per la
cuminanza. Il secretariat da la Pro Rae-
tia – e cun quai era las activitads – è
vegnì transferì en il Grischun. Cum-
bain che la funcziun da la Pro Raetia è
oz in’autra, è restada ina rolla impur-
tanta, numnadamain quella da metter
a disposiziun ina plattafurma publica e
neutrala per discurrer problems actuals
dal Grischun or da las differentas posi-
ziuns.

En ses pled d’avertura ha il president
Andreas von Sprecher constatà che quai
saja oz difficil da definir ils interess da
noss chantun. Ina opiniun communabla
davart ils problems e las schliaziuns n’è
strusch pussaivla pli da formular. Dasper
fiss urgenta la necessitad da sa metter
d’accord davart las dumondas funda-
mentalas, sin tge moda e maniera po la
populaziun grischuna subsister ils pro-
xims onns.

En la medema crena dat er il vece-
president e represchentant da las uni-
uns grischunas en la Bassa, Not Janett.
En il rapport annual 2012 fa el attent

che la rolla da l’uniun saja sa midada.
La Pro Raetia na veglia betg pli
funcziunar sco uniun tetgala da las uni-
uns grischunas en la Bassa, mabain sur-
pigliar plitost ina rolla integrativa e
communicativa.

Signals fatals
Johannes Flury, che surpiglia il timun da
la Pro Raetia a partir da l’onn proxim, ha
sincerà ch’el haja grond plaschair da sia
nova incumbensa. Il Grischun triling, ils
chantuns muntagnards insumma, profi-
teschian d’in bonus da simpatia en la
Bassa. En vista a las impurtantas deci-
siuns dal pievel ils ultims temps – abita-
ziuns secundaras, idioms e rumantsch
grischun – hajan posiziuns cuntraversas
e charplinas emess signals fatals envers la
Bassa che pudessan periclitar quest bo-
nus da simpatia e la prontadad da las
aglomeraziuns da sa gidar. En quest senn
vul tschentar Flury ils accents da la dieta
champestra a Poschiavo sin la valita cul-
turala da la trilinguitad dal Grischun e
main sin ils problems da la scolaziun da
las linguas.

Suprastanza: mutaziuns
Johannes Flury è vegnì elegì sco nov pre-
sident da la Pro Raetia gia l’onn passà a
Berna. Avant che surpigliar il presidi vul
el terminar sias lavurs da rectur a la Scola
auta da pedagogia a Cuira. Sco nov de-
legà a la Lia Rumantscha ha la radunanza
elegì Jon Carl Tall, il presiden da l’Uniun
dals Grischuns e da las Grischunas en la
Bassa. Martin Cantieni, che ha repre-
schentà la Lia, surpiglia autras incum-
bensas en la suprastanza.

Lea Schneller-eus, la gestiunaria da
la Pro Raetia, ha tegnì bain tgasa. Il quint
serra cun in gudogn da passa 5000
francs, la contribuziun annuala resta sco
fin quà. Da pensar dat la sminuaziun dal
dumber da commembers. Quest è sa re-
ducì ils ultims onns da passa 1000 sin
actualmain 483.

Cun in cordial applaus ha la radunan-
za prendì cumià da ses parsura Andreas
von Sprecher che ha timunà la ProRaetia
durant 13 onns cun respectabel enga-
schament, cun ses cumportament ruas-
saivel ed amicabel e cun ses dun e spiert
d’enclegientscha.

Lea Schneller-
Theus, la gestiuna-
ria, ed Andreas von
Sprecher, il presi-

dent abditgont.

Respectar las minoritads
In’iniziativa federala che fa quitads

■ (gsc) Ils 9 da zercladur vuscha il su-
veran svizzer davart dus projects poli-
tics. D’ina vart sa tracti da la lescha
d’asil, pia dal dretg da persunas
estras da star en Svizra per vegnir pro-
tegidas da privels reals u presumtivs;
la lescha duai gidar a giuditgar en
mintga cas concret sche las smana-
tschas existentas giustifitgeschian
ina tala protecziun.Quai n’è betg sim-
pel, tant pli sch’ins fa endament las dis-
cussiuns dals davos decennis davart la
politica svizra d’asil durant la Segunda
guerra mundiala. Il segund object para
senza malart; ins duai «mo» s’exprimer
davart la moda e maniera d’eleger l’exe-
cutiv federal. Cun l’iniziativa vul ins de-
legar lezza elecziun al suveran svizzer,
sco ch’igl è usità per mintga cussegl gu-
vernativ che vegn elegì dal pievel dal
chantun. I sa tractass pia da schlargiar il
diever da la democrazia directa e da re-
nunziar a quellas misteriusas conspira-
ziuns che sa splegan en ils cafés bernais
las vigilgias da talas elecziuns. Co pudess
ins refusar quels progress da transparen-
za e democrazia?

In’idea «insupportabla» (Couchepin)
Ma quai n’è betg uschè simpel en in pa-

jais federal pluriling. Quai mussa gia il
cas dal Grischun, chantun uffizialmain
triling: Dus cuss. guv., Mario Cavigelli
e Barbara JanomSteiner, san rumantsch,
ma la minoritad italofona n’è betg pli
preschenta en la regenza dapi la demis-
siun daClaudio Lardi. En las trais regen-
zas chantunalas bilinguas perencunter è
la minoritad etnica duidamain pre-
schenta: A Berna cun Philippe Perre-
noud, a Friburg cun Erwin Jutzet e Beat
Vonlanthen, a Sion cun Oskar Freysin-
ger ed Esther Waeber-Kalbermatten. La
situaziun relativa en il cussegl federal na
cuntenta betg; Alain Berset e Didier
Burkhalter èn Romands, ma i na dat na-
gin italofon dapi la demissiun da Flavio
Cotti 1999. Il 2011 han la gruppa par-
lamentara tessinaisa e sia collega gri-
schuna Silva Semadeni sustegnì la can-
didatura da Marina Carobbio, dunna-
media activa e domiciliada sper il cunfin
tranter omadus chantuns; ma la gruppa
socialdemocratica ha preschentà dus
candidats romands, ed il parlament ha
elegì Berset. Gia 1962 aveva’l elegì il Val-
lesan Roger Bonvin (1907–1982) en-
cunter Ettore Tenchio da Verdabbio
(Mesolcina). L’art. 70 da la constituziun
federala prescriva da resguardar las cu-

minanzas linguisticas dal pajais. Il text
da l’iniziativa per l’elecziun populara dal
cussegl federal (art. 175 dal project)
prescriva: «Almain duas commembras u
dus commembers dal cussegl federal
ston vegnir determinads da las persunas
cun dretg d’eleger che vivan en ils chan-
tuns Tessin, Vad, Neuchâtel, Genevra u
Giura, en ils territoris franzos dals chan-
tuns Berna, Friburg u Vallais u en ils ter-
ritoris talians dal chantun Grischun.» Il
magazin «L’Hebdo» (Losanna) rapporta
en ses numer dals 8 da matg: «Tuttafatg
‘insupportabla’ para, per l’anteriur cuss.
fed. Pascal Couchepin, l’idea da stgaffir
ina quota per garantir als Latins ina re-
preschentanza da dus mandats en la re-
genza. En in’intervista tar la gasetta ‘Le
Temps’ manegia’l ch’ils Latins ‘perdes-
san dal tuttafatg, transfurmads enmino-
ritad politica, schebain ch’i èn Svizzers
cun dretgs aduals. Couchepin tema dal
reminent in conflict permanent tranter
Romands eTessinais» (p. 32). José Ribe-
aud , anteriur schefredactur da «La Li-
berté» (Friburg), commentescha en
«L’Hebdo» dals 16 da matg: «L’iniziativa
è in latsch per las minoritads linguisti-
cas. Ella introducescha per l’emprima
giada la noziun (…) da minoritad lin-

guistica fundada sin il linguatg. Ella è
sbagliada, privlusa e cuntraria al spiert
svizzer (…). Ella resguarda ils Ru-
mantschs sco Alemans (…). La Svizra
italofona pudess en teoria vegnir repre-
schentada en il cussegl federal, ma en
pratica restass’la sclausa (…). Tenor
l’Uffizi federal da statistica vivevan, da
zercladur 2012, 3 765 820 persunas cun
dretg d’eleger en las vischnancas germa-
nofonas da la Svizra, 1 139 975 223 en
las francofonas, 223 555 en las italofo-
nas e 20 125 en las rumantschas. I dat
pia 3 Alemans per 1 Latin. L’iniziativa
prevesa ina procedura da maiorz; quai
favurisass ils candidats germanofons. In
Romand [u italofon] stuess sa preschen-
tar e gudagnar simpatias en ses intschess
per vegnir elegì; ils Alemans perencun-
ter pudessan vegnir elegids senza vuschs
da tschels intschess. Ina tala situaziun fa-
vurisass tgi che savess discurrer aleman,
e quai savens a moda decisiva (…). Per
noss cumpatriots germanofons e per ils
aderents da l’iniziativa da la pps èsi ura
e temp da far endament l’aforissem su-
andont d’Albert Camus: ‘La democrazia
n’è betg la lescha da la maioritad, ma-
bain il respect da las minoritads’» (p.
56).

Johannes Flury surpiglia a partir da l’onn proxim il presidi da la Pro Raetia.FOTOS L. DEPLAZES

Quint equilibrà per
la Pro Juventute

■ (rtr) La Pro Juventute po preschentar
in resultat equilibrà per l’onn 2012, ha
communitgà la fundaziun a Turitg.
Sch’ins negligescha ils custs per sortir da
l’institut da prevenziun dal persunal dal
chantun Turitg BVK, lura ha la Pro Ju-
ventute registrà in plus da 219 000
francs. Pervi da la decisiun damidar cassa
da pensiun ha la fundaziun stuì far reser-
vas unicas da radund 1 milliun francs,
quai che ha engrevgià il quint 2012. Cun
resguardar questas reservas unicas sa re-
sulta in deficit dad 847 000 francs.

Lavurà pli ditg
l’onn 2012

■ (rtr)EnSvizra è vegnì lavurà l’onnpassà
in zic dapli che l’onn avant. Il diember
d’uras da lavur è s’augmentà per 0,4% sin
7,7 milliardas uras da lavur. La raschun
principala èdentant l’augmentda las plaz-
zas dad 1,5%, ha communitgà l’Uffizi fe-
deral da statistica. Il temp da lavur annual
effectiv, per plazza, è da l’autra vart sa re-
ducì per 1%. Lavurà il pli fitg, da tut ils
emploiads a temp cumplain, han ils purs
ed ils selviculturs, sin plaz dus èn ils em-
ploiads d’assicuranzas e bancas e sin plaz
trais ils emploiads da l’hotellaria.

